
Birmania:
Tro 30 000 den o tibunañ e Rangoun
Kresket eo c'hoazh an niver a dud o tibunañ e Rangoon evit klemm a-enep ar reizhiad vilourel zo e penn Birmania abaoe 45 bloaz ha koust ar vuhez. E fin miz Eost eo bet kresket a-galz prizioù an eoul-maen hag an treuzdougen boutin. Kavet o deus aze enebourien bolitikel ar renad luel un digarez da sevel o mouezh. E penn an emsav ez eus menec'h yaouank, o deus kroget er sizhun dremenet, da nac'h an aluzonoù roet dezho gant soudarded, ar pezh zo gwelet evel un dismegañs gant tud an arme. 10 000 manac'h boudaat a oa dec'h ha 15 000 e vefent hiziv, e straedoù Rangoon, ar gêr bouezusañ e-keñver ekonomiezh ar vro. Ha kement-all a dud zo deuet da skoazellañ anezho, o saludiñ anezho, o reiñ dour, bleunioù ha peadra da yac'haat o zreid hag o pediñ evito. Evit ar wech kentañ eo bet galvet an dud gant ar venec'h voudaat da vont d'o heul. Deuet e oa a-benn 2 000 dibuner, menec'h pe get, da vont dirak ti Aung San Suu Kyi, un enebourez d'ar reizhiad vilourel, 62 vloaz, berzet dezhi mont e-maez he zi. Manifestadegoù all zo bet aozet abaoe e Magwe ha Mandalay. Fellout a ra d'ar venec'h e vefe lezet ar brizonidi bolitikel da vont hag e vefe boulc'het gant un eskemm gant ar soudarded zo e penn ar vro a-benn kavout un diskoulm peoc'hus evit amzer da zont ar vro.
Borloo hag an OGK
War an OGK emañ an holl a-du an eil gant egile : n'haller ket merañ an emled. Neuze "ne vo ket kemeret ar riskl".E-pad ma’z eus c'hoazh bodadoù-labour o prientiñ "Grenelle an Endro" eo bet lavaret ar frazenn-mañ e-barzh Le Monde (hini digwener) gant Borloo. Diouzhtu ha diouzh an daou du ez eus bet respontoù : da gentañ ar re a stourm evit an endro, da c'houlenn ma vefe "lakaet e pleustr" ar frazenn-mañ; ha da eil, ar broduerien greun, lobbioù OGK (GNIS, FNSEA, ...) da glemm peogwir ne oa ket bet kemeret an diviz "a-stroll".
Goude se eo deuet Michel Barnier da lâret "ne oa bet kemeret diviz ebet", ha resisaet en deus Borloo ne oa nemet "e soñj dezhañ", ha ket un diviz ofisiel. Bremañ avat emañ diaes an traoù gant Borloo. Peseurt dazont a vo gant ar frazennig-mañ ? Digwener tremenet ez eus bet neuze un emvod da brientiñ "Grenelle an Endro", met hep an FNSEA nag ur c'hannad evit ar werzherien greun. Divizoù a bouez a zo bet kemeret : da gentañ, embann n'haller ket bezañ sur ne vez ket kontammet ar parkeier e-kichen gant ar re OGK; da eil, ne vo ket graet ken gant ar feur betek 0.9% evit degemer OGK er produoù sañset bezañ hepto, ha da drede e vo savet un "Aotrouniezh Uhel" karget eus an doser.
M.M.
14vet gouel Celti'Vannes
E Gwened e kavoc'h ur gouel en dibenn-sizhun-man gant 14vet Celti'Vannes etre an 28 hag an 30 a viz Gwengolo e Palez an Arzoù. Ur roll stank a vo kinniget gant diskouezadegoù, prezegennoù hag abadennoù sonerezh a vremañ. Kregiñ a raio digwener gant ur sonadeg gant Pascal Lamour. Disadorn e kendalc'ho gant Forom ar c’hevredigezhioù hag un abadenn gant Gilles Servat ha Nolwenn Korbell, a-raok mont da zañsal er fest-noz lec'h ma sono Skolvan. Disul, e vo gellet kemer perzh en ur genstrivadeg aozet evit broudañ ar vugale en oad da vont d'ar skol ha krennarded ar skolajoù hag al liseoù da dapout krog e sevenadur Breizh. Ur fest-deiz a glozo ar gouel. Dreist d'an arzoù ha d'ar preder e vo aozet stalioù ivez evit deskiñ brezhoneg ha gallaoueg e Skol-Uhel ar Vro. War lec'hienn an ti-kêr e kavoc'h keleier ouzhpenn war ar gouel, met ivez 150 pajennad e brezhoneg penn-da-benn !

www.br.mairie-vannes.fr
Bagad Er Melinerion, BAS Bro Gwened, Bemdez ,Bro Ereg, Kelc’h Keltiek Gwened, Laz-kaniñ An Avel Vras , Dastum Bro Gwened, Dihun, Dihunerien, Div Yezh Gwened, Diwan, Kendalc’h, Ker Men Dañs, Kelc’h Sevenadurel Gwened, Skol-Uhel ar Vro, Skol Diwan,Trede Skolaj Diwan.             

Sadorn 29 a viz Gwengolo:, diskouezadegoù, prezegennoù
Sul 30 a viz Gwengolo: Konkour Open ar rummadoù yaouank, Fest-deiz
H.L.
Boulc'het Euro 2007 Basket ar merc'hed
En Italia e krogo hiziv tournamant Euro 2007 basket ar merc'hed. Skipailh ar C'hwec'hkorn a gavo dirakañ hini Bro-C'hres. Met, ouzhpenn kampionad Europa zo er jeu: c'hoarioù olimpek Beijing 2008 eo ar pal e gwirionez. Ar pevar skipailh a erruo war-lerc'h ar C'hampion, d'ar 7 a viz Here, o do gwir da gemer perzh en tournamant "rak-olimpek", a vo aozet e miz Even 2008. Spi o deus basketerezed Frañs, en o zouez ar Vreizhadez Sandra Le Dréan (sk.), da erruout e-touez ar pemp kentañ. E 2001 e oa deuet a-benn ar skipailh da vezañ kampionad Europa. Met poan o deus bet abaoe gant skipailhoù Rusia (beskampionad ar Bed) ha Tchekia (kampionad Europa). En Euro 2005 e oa bet trec'het skipailh Frañs gant ar Rusianezed er c'hard-gourfenn. Da 5vet e oa erruet skipailh basketerezed ar C'hwec'hkorn. Er plas-se e oant erruet ivez evit Kib ar bed 2006. En taol-mañ e c'hoario merc'hed ar gourdoner Jacques Commères gant ar Rusianezed adalek ar c'hrogadoù rak-dibab... Goude skipailhoù Gres hag Italia.
The Bourne Ultimatum (La Vengeance dans la peau)
Stadoù-Unanet - 2007

Seveniñ : Paul Greengrass
N’eo ket bet adkavet e vemor penn-da-benn gant Jason Bourne c’hoazh. Dizoloiñ ‘ra ez eus ur c’helaouenner saoz o skrivañ pennadoù diwar-benn ar program Treadstone, meneget eo e anv evel-just. Evit gellout lañsañ ar program nevez Blackbriar e rank ar gouarnamant amerikan neuze kavout ha lazhañ Bourne a-benn kuzhat c’hwitadenn ar program kentañ. Adkregiñ a ra ar redadennoù hag an emgannoù en Europa hag er bed...

Ne vo ket sioul an traoù evit Jason Bourne ur wech c’hoazh! Goude The Bourne Identity (La mémoire dans la peau) ha The Bourne Supremacy (La mort dans la peau), setu an trede lodenn eus an istor, sevenet gant Paul Greengrass evel an eil tamm. Fiñv zo gant ar c’hamera, nerzhus ar frammañ. N’eus tamm diskuizh ebet da gaout e-pad ar film! Ur gwir film birvidik efedus ha gant un istor dedennus ha kevrinus ouzhpenn, setu aze perzh "The Bourne Trilogy". El lodenn-mañ e vo kavet ivez un toullad taolioù-lagad fentus d’ar filmoù kentañ hag adkavout tudennoù heverk.

Ur gwir blijadur a gloz mat an istor (pe get ?).

G.L.

Evit gouzout hiroc’h: http://www.lavengeancedanslapeau-lefilm.fr/
29vet Transmusicales – Roazhon

Etre ar 5 hag an 8 a viz Kerzu

Merc’her 19  a viz Gwengolo, war-dro 2 eur goude kreisteiz, daou vignon o kejañ an eil gant egile. –"Ha neuze, mont a ri d’an Trans ?" -"Ma, n’ouzon ket re. O paouez dizoleiñ ar programm emaon, ha n’anavezan strollad ebet!"
Ma, n’eo ket faos penn-da-benn. Ha koulskoude, e-touez an holl anvioù e verzer un nebeud re a anavezer (un tammig). D’ar Yaou da noz, da skouer: Von Südenfed (ur pennad zo bet diwar o fenn amañ), da lavaret eo Mark E Smith  (kaner The Fall) hag ar strollad elektro alaman Mouse on Mars. Ma’z int ken mat war al leurenn hag ar bladenn o doa embannet a-raok an hañv, e tlefent kinnig deomp un abadenn eus an troc’h kentañ. D’ar Yaou e vo tu da welout ivez The French Cowboys, raktres nevez The Little Rabbits. 

An deiz war-lerc’h e teuio Etienne de Crécy, unan eus ar re o deus lakaet ar French Touch da vezañ anavezet er bed a-bezh. D’ar Gwener ivez, Belone Quartet, ur strollad eus Naoned, a ginnig sonerezh etre The Cure ha The Black Heart Procession. 

D’ar Sadorn e talvezo ar boan mont da selaou Modeselektor (elektro alaman) ha Simian Mobile Disco (daouad saoz brudet-tre evit e remiksoù).  

Abadennoù zo a vo digoust, ar re all etre  6 hag 28 euro. Ar Pass evit ar Gwener hag ar Sadorn: 40 euro.

Kalz strolladoù all a vo, muioc’h a ditouroù en ur heuliañ al liammoù kinniget amañ dindan. Menegomp ivez Troiad an Trans, un tammig e pep lec’h e Breizh etre an 2 a viz Du hag ar 1añ a viz Kerzu.

R.M.
http://www.lestrans.com/
http://www.myspace.com/transmusicales
5 bloaz zo e vez c'hoariet Mouchig-dall gant Riwal ha Goulwena !

Abaoe ar 5 a viz Gwengolo ez eo kroget en-dro an abadenn vrezhonek evit ar vugale, kinniget gant Riwal ha Goulwena. Ar pempvet bloavezh zo bet boulc'het aze gant skipailhoù France 3 Ouest ha JPL Films, kenbroduerien Mouchig-dall.

Bep Merc'her war-dro 8e45 beure, war France 3 Ouest e pep lec'h nemet al Liger-Atlantel siwazh, e vo tu da welet sketchoù, teulfilmoù, kanaouennoù, tresadennoù-bev... pep tra e brezhoneg evel-just, leun a livioù hag a startijenn. Nevezinti zo er bloaz-mañ adarre gant ur rummad fiñv-tresadennoù e 3D, "Na tener..." hag a lako ar re goshañ da soñjal e tresadennoù-bev ar Vreudeur Warner. Istorioù berr ur bleiz ha n'eo ket gwall varrek evit tapout deñved... Distreiñ a ra bep gwech gant mennozhioù nevez evit klask tañva ar c'hig tener. Distreiñ a ra ar rummad "Kant biz, kant giz" : istorioù nevez, bepred ken sot ha fentus a vo gant ar "manegoù-puppets".

Evit gouzout hiroc'h : http://ouest.france3.fr/emissions/2367252-fr.php
